
Til morfar.

Ein god mann med gode historier.

Denne hadde du likt.

FORORD

Du har kanskje høyrt om slavehandelen og tenkt at det var slikt dei dreiv med i USA i gamle dagar? Det trudde eg òg. Då eg var liten, høyrde og las eg om korleis afrikanarar blei fanga, for så å bli frakta over havet til eit frykteleg slaveliv i Amerika. Og eg lærte om slutten på slaveriet, den amerikanske borgarkrigen og dei vanskelege kåra til afroamerikanarane heilt fram til i dag.

Eg såg filmar, las bøker og lærte om det på skulen. Det var ikkje grenser for all informasjonen som fanst. Men det var ingen som fortalde meg noko som helst om nordmennene som tok del. Og det var heller ingen som fortalde at Noreg var djupt involvert.

Langs kysten av Afrika var det på det meste seks dansk-norske fort som blei brukt til slavehandel. Bak høge steinmurar budde danskane og nordmennene som jobba der, men det var òg nokre av dei som budde blant afrikanarane i landsbyane. I tillegg til at forta var basen til nordmennene, var dei òg nytta som fengsel for slavane som venta på neste skip over Atlanterhavet.

Det høyrest gjerne litt rart ut at slaveforta var dansk-norske. Men det var dei. På denne tida var nemleg Danmark og Noreg det same riket. Frå 1380 til 1814 var Noreg knytt til Danmark. Dei to landa var organisert på ulike måtar, men det var heile tida kongen i Danmark som bestemte.

Sjølv om Noreg var styrt av andre, såg likevel folk på seg sjølv som nordmenn. Vestlendingar og nordlendingar har aldri vore danskar. Ikkje austlendingar og sørlendingar heller. Difor skil eg også mellom danskar og nordmenn når eg skriv om dei som var med på slaveskipa, dei som jobba på forta i Afrika, og dei som styrte plantasjane i Amerika.

Frå den slitne matrosen på slaveskipet til guvernøren i finstasen sin, det fanst nordmenn i alle ledd. Dei jobba, kjempa, levde og døydde.

Det er dei denne boka handlar om.

Nokre av personane eg skriv om, har sjølv skrive ned kva dei hadde opplevd, og korleis dei opplevde det. Andre er det forskarar som har skrive om, lenge etter at hovudpersonane sjølv døydde.

Når eg skriv om desse personane og livet deira, bygger eg sjølvsagt på det me veit. Men same kor godt arbeid historikarane og forfattarane før meg har gjort, er det mykje me aldri kan få vita heilt sikkert.

Kva menneska tenkte og følte for fleire hundre år sidan, kan me berre tenka oss til. Der eg har gjeve personane i historia tankar og kjensler, har eg gjort det med utgangspunkt i det me veit, og korleis eg trur det kan ha vore.

